
Gənclər ədliyyə orqanlarının kadr 
korpusunun əsasını təşkil edir

Ədliyyə Nazirliyinin mətbuat 
xidmətindən bildiriblər ki, dövlət 
başçısının tapşırıqlarına uyğun 
olaraq ədliyyə orqanlarında kadrlarla 
işin səmərəli təşkilinə, gənclərin işlə 
təminatına xüsusi önəm verilərək son 
15 ildə şəffaf müsabiqələr əsasında 
əksəriyyətini gənclər təşkil edən 
3000-ə yaxın şəxs qulluğa qəbul 
olunub, onlarla hazırlıqlı mütəxəssis 
ali dövlət orqanında müxtəlif məsul 
vəzifələrə irəli çəkilib. Hazırda çoxminli 
əməkdaşların təxminən yarısını 
gənclər, qulluğa qəbul edilən yeni 
nəsil ədliyyə işçiləri isə nazirliyin əksər 
xidmətlərinin kadr korpusunun 70 faizə 
qədərini təşkil edir. 

Nazirlik tərəfindən, həmçinin 
penitensiar və tibb xidmətlərinin 
ixtisaslı kadrlarla komplektləşdirilməsi 
üzrə ardıcıl tədbirlər görülür, bu 
sahədə aidiyyəti təhsil müəssisələri 
ilə səmərəli əlaqələr qurularaq Rusiya 
Federasiyası Cəzaların İcrası Federal 
Xidmətinin Ryazan Hüquq və İdarəçilik 
Akademiyasında, eləcə də Azərbaycan 
Tibb Universitetinin hərbi tibb 
fakültəsində müvafiq olaraq penitensiar 
və tibb sahələri üzrə nazirlik üçün 
ixtisaslı gənc kadrlar hazırlanır. 

Ümumilikdə aparılmış şəffaf 
seçimlər nəticəsində, həmçinin xüsusi 
təhsil müəssisələrini bitirmiş 1300-ə 
yaxın gənc mütəxəssis Penitensiar 

Xidmətdə orta rəis heyətinə qulluğa 
qəbul olunub, tibb xidmətinin kadr 
korpusunun tam əksəriyyəti isə 
yenilənib. Eyni zamanda, kadrlardan 
daha səmərəli istifadə olunması 
məqsədilə onların vaxtaşırı rotasiyası 
üzrə tədbirlər görülərək təcrübəli işçilər 
rəhbər vəzifələrə irəli çəkilirlər. Cari 
ildə penitensiar və tibb xidmətləri üzrə 
130-dək əməkdaş, o cümlədən 24 
rəhbər işçi barəsində rotasiya tətbiq 
olunub.

Bu günlərdə Penitensiar Xidmətdə 
orta rəis heyəti vəzifəsinə qulluğa 
qəbulla bağlı, həmçinin penitensiar və 
tibb xidmətləri üzrə rəhbər vəzifələrə 
50 nəfərə yaxın şəxs barəsində 
təyinatlar aparılıb.

31 Dekabr – Dünya 
Azərbaycanlılarının Həmrəylik Günü 
və Yeni il ərəfəsində Ədliyyə naziri 
Fikrət Məmmədov yeni təyinat alan 
əməkdaşlarla görüş keçirib.

Tədbirdə Ədliyyə naziri çıxış edərək 
Azərbaycan Prezidenti İlham Əliyevin 
rəhbərliyi ilə respublikamızın sosial-
iqtisadi tərəqqisini, bütün sahələrdə 
qazanılan yüksək nailiyyətləri 
vurğulayıb, həyata keçirilən çoxşaxəli 
islahatlara dəyərli töhfələr verən 
Azərbaycanın Birinci vitse-prezidenti 
Mehriban xanım Əliyevanın mühüm 
fəaliyyətini qeyd edib. Həmçinin 
dövlətimizin gənclərin hərtərəfli 

inkişafına yüksək qayğısından, 
könüllülük hərəkatının geniş 
təşviqindən bəhs edib.

Məhkəmə və ədliyyə, o cümlədən 
penitensiar sahədə fəaliyyətin 
təkmilləşdirilməsi ilə bağlı aparılan 
islahatlardan danışan nazir dövlət 
başçısının bu sahədə mühüm 
əhəmiyyət kəsb edən fərman və 
sərəncamlarının icrası üzrə görülən 
işlər barədə məlumat verib, ölkə 
başçısının dövlət qulluqçularının 
qarşısında qoyduğu tələbləri, 
Penitensiar Xidmətdə qulluq 
keçmənin xüsusiyyətlərini diqqətə 
çatdırıb.

Bildirib ki, xidməti vəzifələrin icrası 
zamanı qanunçuluq, insan haqları, 
vətəndaşlara layiqli xidmət, humanizm 
prinsiplərinə, nizam-intizama, etik 
davranış qaydalarına dönmədən 
əməl olunması, korrupsiya və digər 
qeyri-prosessual münasibətlərin 
yolverilməzliyi hər bir əməkdaşın 
üzərinə düşən ən ümdə vəzifədir.

Eyni zamanda, penitensiar 
sahədə fəaliyyətin təkmilləşdirilməsi, 
o cümlədən məhkumların 
hüquqlarının etibarlı qorunması, 
onlara yüksəkkeyfiyyətli tibbi xidmətin 
göstərilməsi, dərman və digər 
təminatlarının yaxşılaşdırılması, 
istehsal sahələrinin genişləndirilməsi, 
tərbiyə, əməliyyat-rejim və mühafizə 
işinə nəzarətin gücləndirilməsi, 
Mühafizə Alayının işinin daha səmərəli 
təşkili, vaxtından əvvəl cəzadan şərti 
azadetmə institutunun tətbiqi ilə bağlı 
və digər konkret tapşırıqlar verilib.

Görüşdə yeni təyinat alan 
əməkdaşların üzərilərinə düşən 
vəzifələrin layiqincə yerinə 
yetirəcəklərinə, onlara göstərilən 
yüksək etimadı doğruldacaqlarına 
əminlik ifadə olunub, fəaliyyətlərində 
uğurlar arzulanıb. 

AZƏRTAC

Ümummilli lider Heydər Əliyevin təməlini qoyduğu 
dövlət gənclər siyasəti Prezident İlham Əliyevin 
rəhbərliyi ilə uğurla həyata keçirilir. Bu gün gənclər 

ictimai-siyasi həyatda fəal iştirak edir, həmçinin ölkədə geniş 
vüsət alan könüllülük hərəkatının aparıcı qüvvəsi olmaqla 
səmərəli fəaliyyətləri ilə fərqlənirlər. Dövlət başçısı tərəfindən 
respublikamızın hərtərəfli inkişafına uyğun olaraq aparılan 
struktur və kadr islahatları çərçivəsində yeni, savadlı, müasir 
dünyagörüşlü gənclər dövlət idarəçiliyinə irəli çəkilir, o 
cümlədən onlara rəhbər vəzifələr etibar olunur.

Nazirlər Kabinetində icbari tibbi 
sığortanın ölkə üzrə mərhələli 

tətbiqi ilə bağlı müşavirə keçirilib

 � 2020-ci il yanvarın 1-dən etibarən ölkəmizdə mərhələli 
şəkildə yeni icbari tibbi sığorta sisteminin tətbiqi həyata keçiriləcək. 

Bu sahədə indiyə qədər görülən işlər 
və gələn ildən icbari tibbi sığortanın 
ölkə üzrə mərhələli tətbiqi ilə bağlı 
Azərbaycan Respublikasının Baş Naziri 
Əli Əsədovun sədrliyi ilə müşavirə 
keçirilib.

Azərbaycan Respublikasının 
Prezidenti İlham Əliyev 2016-cı ildən 
başlayaraq icbari tibbi sığorta sahəsində 
bir sıra vacib fərman və sərəncamlar 
imzalayıb. Müşavirədə çıxış edən Baş 
Nazir Əli Əsədov deyib ki, 2017-ci 
ildən etibarən isə ölkəmizdə icbari tibbi 
sığortanın pilot layihə şəklində tətbiqinə 
başlanılıb. Mingəçevir şəhəri, Yevlax 

və Ağdaş rayonlarında həyata keçirilən 
icbari tibbi sığorta çərçivəsində 370 min 
nəfərə yaxın sığortaolunan baza zərfi 
əsasında  ödənişsiz tibbi xidmətlərlə 
təmin edilib. Bir çox ölkələrin səhiyyə 
sistemində geniş şəkildə tətbiq edilən 
icbari tibbi sığortanın ölkəmizdə həyata 
keçirilməsi ilə bağlı Prezident İlham 
Əliyevin verdiyi qərar dövlət siyasətinin 
mərkəzində insan amilinin durduğunu 
bir daha sübut etdi. 2020-ci il yanvarın 
1-də qüvvəyə minəcək qanuna əsasən 
əhalinin sığortalanmasına dövlət 
tərəfindən adambaşına 90 manat 

olmaqla 900 milyon manat vəsait 
ayrılacaq. Bu, dövlət tərəfindən aparılan 
sosialyönümlü islahatın və əhaliyə 
göstərilən qayğının bariz nümunəsidir. 

Bildirilib ki, icbari tibbi sığorta 10 
milyon vətəndaşı əhatə edəcək. İcbari 
tibbi sığortanın tətbiqi mərhələli şəkildə 
baş tutacaq. Belə ki, yanvarın 1-dən 
Naxçıvan MR-in ərazisində və 23 
regionda,  aprelin 1-dən 20 regionda, 
iyulun 1-dən 15 regionda və oktyabrın 
1-dən isə Bakı, Sumqayıt, Abşeronda 
tətbiq olunacaq. Beləliklə, 2020-ci ilin 
sonuna qədər Azərbaycanın bütün 
bölgələrində əhali icbari tibbi sığorta 
sisteminə qoşulacaq.

Heydər Əliyev Fondunun vitse-prezidenti  
Leyla Əliyeva Hematologiya və Transfuziologiya 

İnstitutunda müalicə alan uşaqlarla görüşüb

 � Dekabrın 
29-da B.Ə.Eyvazov 
adına Elmi-Tədqiqat 
Hematologiya və 
Transfuziologiya 
İnstitutunda “Müalicə 
alan məktəbyaşlı 
uşaqların distant 
təhsili” layihəsi 
çərçivəsində “Distant 
Bilik” mərkəzinin 
rəhbəri Fuad Ağayevin 
təşkilatçılığı ilə 31 
dekabr - Dünya 
Azərbaycanlılarının 
Həmrəylik Günü və Yeni 
il münasibətilə tədbir 
keçirilib.  

Heydər Əliyev Fondu-
nun vitse-prezidenti Leyla 
Əliyeva tədbirdə iştirak 
edib. 

Əvvəlcə Heydər 
Əliyev Fondunun vitse-
prezidentinə institutun 
fəaliyyəti və burada aparı-
lan müalicə prosesi barədə 
məlumat verildi. 

Leyla Əliyeva bu səhiyyə 
müəssisəsində tətbiq edilən 
distant təhsil layihəsi ilə ta-
nış oldu. Səhiyyə və Təhsil 
nazirliklərinin dəstəyi ilə 
reallaşan layihə xüsusi ehti-

yacı olan uşaqların fasiləsiz 
və keyfiyyətli ümumi təhsil 
almaq hüququnu təmin 
etmək, həmçinin leykemi-
ya xəstəsi olan uşaqların 
cəmiyyətə inteqrasiyasına 

dəstək vermək, onların 
informasiya-kommunikası-
ya texnologiyaları biliyinin 
artırılmasına nail olmaq 
və potensiallarını nümayiş 
etdirmək üçün şərait yarat-
maq məqsədi daşıyır. Uşaq-
lar müalicə almaqla yanaşı, 
burada olduqları müddətdə 
təhsillərindən də geri qalmır 
və dərslərinə davam edirlər. 

Bildirildi ki, ölkənin 
hematologiya və transfu-
ziologiya sahəsi üzrə baş 
müəssisəsi olan bu müalicə 
ocağında xəstəliyin diaq-
nostikasının beynəlxalq 
standartlara uyğun aparıl-
masına nail olunub. 

Uşaqların bayramla 
əlaqədar hazırladıq-
ları maraqlı çıxışlar, 
səsləndirdikləri mahnılar, 

ifa etdikləri rəqslər tədbirə 
xüsusi rəng qatdı. Bayram 
şənliyində Şaxta babanın 
iştirakı uşaqlar tərəfindən 
sevinclə qarşılandı.

Leyla Əliyeva balacala-
rın müalicəsi ilə maraqlandı, 
Elmi-Tədqiqat İnstitutu-
nun müxtəlif şöbələrində 
müalicə alan uşaqlarla gö-
rüşdü, onların valideynləri 
ilə söhbət etdi. 

Heydər Əliyev Fondunun 
vitse-prezidenti balacaların 
tezliklə sağalmasını arzula-
dı, onlara hədiyyələr təqdim 
etdi. 

Tədbirin sonunda 
şagirdlərin əl işlərindən 
ibarət sərgiyə baxış 
keçirildi.

AZƏRBAYCAN RESPUBLİKASI 
NAZİRLƏR  KABİNETİNİN QƏRARI

№ 515         Bakı şəhəri, 29 dekabr 2019-cu il

“Azərbaycan Respublikasında xüsusi mühafizə olunan təbiət əraziləri 
və obyektləri ilə bağlı bəzi normativ-hüquqi aktların təsdiq edilməsi 
haqqında” Azərbaycan Respublikası Nazirlər Kabinetinin 2001-ci il 4 
yanvar tarixli 2 nömrəli Qərarında dəyişiklik edilməsi barədə

“Kənd təsərrüfatı kooperasiyası 
haqqında”, “Ətraf mühitə təsirin 
qiymətləndirilməsi haqqında”, 
“Turizm haqqında” və “Elektrik 
və istilik stansiyaları haqqında” 
Azərbaycan Respublikasının 
qanunlarında dəyişiklik edilməsi 
barədə” Azərbaycan Respublikasının 
2019-cu il 3 may tarixli 1582-
VQD nömrəli Qanununun tətbiqi 
haqqında” Azərbaycan Respublikası 
Prezidentinin  2019-cu il 11 iyun 
tarixli 733 nömrəli Fərmanının 
1.2-ci bəndinin icrasını təmin 
etmək məqsədilə   Azərbaycan 
Respublikasının Nazirlər Kabineti 
qərara alır:

Azərbaycan Respublikası Nazirlər 
Kabinetinin 2001-ci il 4 yanvar 
tarixli 2 nömrəli Qərarı (Azərbaycan 
Respublikasının Qanunvericilik 
Toplusu, 2001, № 1, maddə 51; 
2004, № 4, maddə 287; 2005, № 
1, maddə 49; 2008, № 2, maddə 
132, № 6, maddə 594; 2009, № 
3, maddə 200; 2018, № 3, maddə 
593) ilə təsdiq edilmiş “Azərbaycan 
Respublikasının təbiət parklarının 

ümumi Əsasnaməsi”nə aşağıdakı 
məzmunda   5.6-5.9-cu bəndlər əlavə 
edilsin:

“5.6. 300 nəfərdən çox tutumu olan 
turizm və rekreasiya obyektlərinin 
layihələrinə dair “Ətraf mühitə 
təsirin qiymətləndirilməsi haqqında” 
Azərbaycan Respublikasının 
Qanununda nəzərdə tutulmuş 
qaydada ətraf mühitə təsirin 
qiymətləndirilməsi (ƏMTQ) sənədi 
hazırlanmalı, həmin sənədin dövlət 
ekoloji ekspertizası keçirilməlidir.

5.7. Bu Əsasnamənin 5.6-
cı bəndində nəzərdə tutulan 
mövcud obyektlər ətraf mühitə təsir 
göstəricilərinə dair ekoloji tələblərə 
uyğun olduqda, həmin obyektlərin 
yenidən qurulması və ya həmin 
obyektlərdə mövcud qurğu və 
avadanlıqların dəyişdirilməsi üçün 
ətraf mühitə təsirin qiymətləndirilməsi 
(ƏMTQ) sənədinin hazırlanması 
tələb olunmur, lakin həmin obyektlərə 
dair Azərbaycan Respublikasının 
Ekologiya və Təbii Sərvətlər Nazirliyi 
tərəfindən verilən sənədlərdə (atıla 
bilən tullantı həddi (ABTH), buraxıla 

bilən axıntı həddi (BBAH), ekoloji 
pasport) ətraf mühitin mühafizəsi 
sahəsində normativ hüquqi aktların 
və texniki normativ hüquqi aktların 
tələbləri nəzərə alınmaqla, müvafiq 
dəyişikliklər edilir.

5.8. Bu Əsasnamənin 5.6-cı 
bəndində nəzərdə tutulan mövcud 
obyektlərin fəaliyyəti zamanı 
təbiətdən istifadə şərtləri ətraf mühitə 
təsir göstəricilərinə dair ekoloji 
tələblərə uyğun olmadıqda və ya 
ilkin layihədə nəzərdə tutulandan 
fərqli texnologiyalar və texnoloji 
üsullar tətbiq edildikdə, həmin 
fəaliyyətə dair yenidən ətraf mühitə 
təsirin qiymətləndirilməsi (ƏMTQ) 
aparılmalıdır.

5.9. Bu Əsasnamənin 5.6-
cı bəndində nəzərdə tutulan 
obyektlərə dair ətraf mühitə təsirin 
qiymətləndirilməsi (ƏMTQ) həyata 
keçirilərkən onların transsərhəd 
təsiri müəyyən edildikdə, həmin 
obyektlərlə bağlı transsərhəd 
təsirlərin qiymətləndirilməsi məsələləri 
Azərbaycan Respublikasının tərəfdar 
çıxdığı beynəlxalq müqavilələrə uyğun 
olaraq həll olunur.”.

Əli ƏSƏDOV  
Azərbaycan Respublikasının  

Baş Naziri

Hicran
Машинописный текст

